
ᐊᒋᓯ 27, 2020 

ᓯᕗᓕᖅᑎᐅᑉ ᐅᖃᐅᓯᑦᓴᖏᑦ: 

ᐅᓐᓄᓴᒃᑯᑦ. ᓱᓕ ᓇᓗᓇᐃᖅᑕᐅᓯᒪᔪᖃᙱᑦᑐᖅ ᐸᓴᒋᔭᐅᔪᖃᕋᓂᓗ ᓄᕙᔾᔪᐊᕐᓇᖅᑐᓕᓐᓂᒃ 19 
ᓄᓇᕗᒻᒥ. ᑲᑎᓪᓗᒋᑦ ᖃᐅᔨᓴᖅᑕᐅᓯᒪᔪᑦ ᐅᓪᓗᒥᒧᑦ 2152. 314 ᓱᓕ ᖃᐅᔨᓴᖅᑕᐅᒍᑎᓂᖏᑦ 
ᐅᑕᖅᑭᔭᐅᔪᑦ. 

ᓘᑦᑖᖅ ᐹᑐᓴᓐ ᐅᖃᓕᒪᓚᐅᙱᓐᓂᖓᓂ ᖃᓄᐃᓕᖓᓕᐅᔪᒥᒃ ᐋᑐᕙᒥ 
ᐃᓄᑑᑲᐃᓐᓇᕐᕕᐅᒋᐊᓕᒻᒥ ᑐᔪᕐᒥᕕᒻᒥ, ᐃᖅᑲᐃᑎᑦᓯᒋᐊᕈᒪᔪᖓ ᐅᐃᒻᒪᔮᖅᑐᖃᕆᐊᑐᙱᑦᑐᖅ 
ᐸᓯᔭᐅᓯᒪᔪᖃᕆᐊᖃᕋᓂᓗ. ᑭᓯᐊᓂᓕ, ᐅᔾᔨᖅᓱᑦᓯᐊᑐᐃᓐᓇᕆᐊᖃᖅᑐᒍᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒪᓕᑦᑕᐅᖁᔭᐅᔪᓂᒃ − ᐊᒡᒐᓯ ᐅᐊᓴᐃᓐᓇᖃᑦᑕᕐᓗᒋᑦ, 
ᐃᓅᖃᑎᑦᓯᓐᓂᒃ ᖃᓂᑦᓴᓗᐊᖃᑦᑕᙱᓪᓗᓯ, ᐊᖏᕐᕋᖅᓯᒪᖃᑦᑕᕐᓗᓯᓗ ᖃᓂᒪᒍᑦᓯ. 

ᐊᒥᓱᓂᒃ ᐊᐱᖅᑯᑎᑦᓴᖃᕐᓂᐊᖅᑐᑦ ᐅᓪᓗᒐᓚᐅᓂᐊᖅᑐᓂ ᑲᖐᓱᑦᑐᖃᖃᑦᑕᕐᓗᓂᓗ ᑕᒪᑐᒪ ᒥᑦᓵᓄᑦ. 
ᐃᖅᑲᐅᒪᔪᐃᓐᓇᐅᑕ ᐱᔾᔪᑎᖃᕆᐊᖃᕋᑦᑕ ᓱᓕᔪᓂᒃ ᑭᓯᐊᓂ ᐃᓱᒪᒋᔭᑐᐃᓐᓇᑎᓐᓂᐅᙱᑦᑐᖅ 
ᑕᒻᒪᖅᓯᒪᔪᓂᓪᓗ ᑐᑭᓯᐅᒪᔾᔪᑎᖃᑦᑕᐃᓕᓗᑕ. 

ᑐᙵᓇᑐᐃᓐᓇᕆᑦᓯ, ᐅᐃᒪᔮᙱᓪᓗᓯ ᖃᓄᐃᑦᑕᐃᓕᓗᓯᓗ. ᐃᓅᖃᑎᑦᑎᓐᓂᒃ ᓄᓇᖅᑲᑎᑦᑎᓂᓪᓗ 
ᐅᓗᕆᓇᖅᑐᒦᑦᑕᐃᓕᖃᑎᒌᑦᑕ. 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᖏᔪᖅᑳᑉ ᐅᖃᐅᓯᑦᓴᖏᑦ: 

ᐅᓐᓄᓴᒃᑯᑦ, ᐊᒋᓯ 26-ᒥ, ᐊᓪᓚᕝᕕᖓ ᖃᐅᔨᒃᑲᖅᑕᐅᓚᐅᖅᑐᖅ ᐋᑐᕙᒥ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᖏᓐᓄᑦ ᐅᐊᑦᓯᔨᒥᒃ Residence Inn ᑐᔪᕐᒥᕕᒻᒥ 
ᐃᓄᑑᑲᐃᓐᓇᕐᕕᐅᕙᑦᑐᒥ ᐋᑐᕙᒥ ᓇᓗᓇᐃᖅᑕᐅᓯᒪᔪᖃᕐᓂᖓᓂᒃ ᓄᕙᔾᔪᐊᕐᓇᖅᑐᓕᒻᒥᒃ 19. 

ᖃᐅᔨᒃᑲᖅᑕᐅᑐᐊᕋᑦᑕ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᖃᑎᖃᑦᓴᐅᑎᒋᓕᓚᐅᖅᑐᑦ ᐋᑐᕙᒥ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᖏᓐᓂᒃ ᖃᐅᔨᓴᖅᑐᑎᒃ ᖃᓄᑎᒋ ᐅᓗᕆᐊᓇᖅᑐᒦᒍᑕᐅᓂᖓᓂᒃ 
ᐱᒋᐊᓕᖅᑐᑎᓪᓗ ᓇᓗᓇᐃᔭᐃᓂᕐᒧᑦ ᑭᒃᑯᓐᓂᒃ ᑲᑎᓯᔭᖃᕐᓂᕐᒪᖔᑦ. ᓇᓗᓇᐃᖅᑕᐅᓚᐅᖅᑐᖅ 
ᐅᓗᕆᐊᓇᕈᑕᐅᓂᖓ ᐊᐃᑦᑐᕐᓗᑦᑕᐅᒍᓐᓇᓂᕐᒧᑦ ᐅᓪᓗᐃᓐᓇᖏᓐᓂᐅᓚᐅᕐᖓᑦ ᐊᒋᓯ 18 ᐊᒻᒪᓗ 
19. 

ᓇᓗᓇᐃᖅᓯᓯᒪᔪᒍᑦ 24-ᓂᒃ ᐃᓄᑑᑲᐃᓐᓇᕐᕕᐅᒋᐊᓕᒻᒥ ᑐᔪᕐᒥᕕᒻᒥ ᐅᓗᕆᐊᓇᓗᐊᙱᑐᒃᑯᑦ 
ᑲᑎᓯᔪᒥᓂᐅᓂᖏᓐᓂᒃ, ᑐᑭᓕᒃ ᑲᑎᓯᓂᒥᓂᖏᑦ ᓇᓗᓇᐃᖅᑕᐅᓯᒪᔪᒧᑦ ᓄᕙᔾᔪᐊᕐᓇᖅᑐᓕᒻᒧᑦ 
ᑮᑕᑲᐃᓐᓇᐅᓐᓂᕆᐊᖏᑦ. ᐊᑐᓂᑦ ᑲᑎᓯᔪᒥᓃᑦ ᖃᐅᔨᒃᑲᖅᑕᐅᓯᒪᔪᑦ ᐅᖃᐅᔾᔭᐅᒋᐊᖅᑐᑎᓪᓗ 
ᑭᖑᓪᓕᕐᒥ ᖃᓄᐃᓕᐅᕈᑕᐅᒋᐊᓕᓐᓂᒃ. ᑲᑎᓯᔪᒥᓃᑦ ᐅᖃᐅᔾᔭᐅᓯᒪᔪᑦ ᓇᒻᒥᓂᖅ 
ᐅᔾᔨᕆᑦᓯᐊᖁᓪᓗᒋᑦ. ᐅᓪᓗᑕᒫᑦ ᐃᓅᓯᕐᒥᓂᒃ ᑲᔪᓯᒍᑎᖃᕈᓐᓇᖅᑐᑦ ᑭᓯᐊᓂ ᐅᖃᐅᔾᔭᐅᓯᒪᔪᑦ 
ᑲᑎᓯᒪᔪᓅᖃᑦᑕᖁᔭᐅᒐᑎᒃ ᐅᓗᕆᐊᓇᖅᑐᒦᓐᓂᖅᐹᖑᒍᓐᓇᖅᑐᓄᓪᓗ ᐅᐸᖃᑦᑕᖁᔭᐅᒐᑎᒃ ᓲᕐᓗ 
ᐃᓄᑐᖃᐃᑦ ᐊᖏᕐᕋᖏᓐᓄᑦ. ᓱᓕ ᐃᖅᑲᓇᐃᔭᕆᐊᖃᑦᑕᕈᓐᓇᖅᑐᑦ ᑭᓯᐊᓂ ᒪᓕᑦᓯᐊᖏᓐᓇᕆᐊᓖᑦ 
ᐃᓅᖃᑎᒥᓂᒃ ᖃᓂᑦᓴᓗᐊᖃᑦᑕᙱᓪᓗᑎᒃ ᐊᒡᒐᒥᓂᓪᓗ ᐅᐊᓴᐃᓐᓇᖃᑦᑕᕐᓗᑎᒃ. 

ᓇᓗᙱᑦᑐᒍᑦ ᑲᑎᓯᔪᒥᓂᓕᒫᑦ ᑖᑦᓱᒥᖓ ᓇᓗᓇᐃᖅᑕᐅᓯᔪᐃᓐᓇᐅᓕᕆᐊᖏᑦ, ᖄᒃᑲᓐᓂᖓᒍᑦ 
ᐅᔾᔨᖅᓱᑦᓯᐊᒃᑲᓐᓂᖁᓪᓗᒋᑦ, ᐊᐱᕆᔪᒍᑦ ᓄᓇᕗᒻᒥᐅᑦ ᑐᔪᕐᒥᕕᒻᒦᑦᑐᒥᓃᑦ Residence Inn-ᒥ 
ᑭᖑᓂᐊᒍᑦ ᐊᒋᓯ 19 ᐅᑎᖅᓯᒪᓕᖅᑐᑦ ᓄᓇᕗᒻᒧᑦ ᓇᒻᒥᓂᖅ ᐅᔾᔨᖅᓱᑦᓯᐊᖁᓪᓗᒋᑦ 
ᖃᓄᐃᒍᑎᖃᓕᙱᒃᑲᓗᐊᕐᒪᖔᕐᒥᒃ ᓄᕙᔾᔪᐊᕐᓇᖅ 19-ᒥᒃ. ᑭᓇᑐᐃᓐᓇᖅ ᖃᓄᐃᒍᑎᖃᓕᕈᓂ, 
ᓲᕐᓗ ᖁᐃᖅᓱᖃᑦᑕᕐᓗᑎᒃ, ᐆᑎᕐᓇᕐᓗᑎᒃ ᐃᐱᓂᐊᖃᑦᑕᕈᑎᓪᓘᓐᓃᑦ ᐅᖄᓚᒋᐊᓖᑦ ᐅᖓᓯᑦᑐᒥᒃ 
ᐊᑭᖃᙱᑦᑐᒧᑦ 1-888-975-8601 ᐊᑯᓐᓂᖓᓂ 10 ᐅᓪᓛᓴᒃᑯᑦ ᐊᒻᒪᓗ 6 ᐅᓐᓄᓴᒃᑯᑦ 

ᓄᑖᖑᓛᓂᒃ ᓄᕙᒡᔪᐊᕐᓇᖅ-19−ᒧᑦ ᑐᓴᒐᒃᓴᓂᒃ ᐊᒻᒪ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᑕ ᑐᓴᒐᒃᓴᖏᓐᓂᒃ ᑕᒪᐃᓐᓂᒃ 
ᐅᖃᐅᓯᕐᓂ ᑕᑯᔪᓐᓇᖅᐳᑎᑦ ᐅᕙᓂ: https://www.gov.nu.ca/health/information/covid-19-novel-
coronavirus; https://www.gov.nu.ca  

ᑲᓇᓐᓇᐅᑉ ᓯᕿᕐᖑᔭᖓᒍᑦ, ᖃᐅᔨᒃᑲᐃᓗᑎᓪᓘᓐᓃᑦ ᓄᓇᒥᓐᓂ ᐋᓐᓂᐊᕐᕕᖓᓄᑦ ᕿᓚᒥᒃᑯᑦ, 
ᕿᓚᒥᒃᑯᓪᓗ ᐊᓂᑦᑕᐃᓕᓕᕐᓗᑎᒃ ᐊᖏᕐᕋᒥᓐᓂ ᐅᓪᓗᓂᒃ 14-ᓂᒃ. 

ᓄᓇᕗᒻᒥᐅᑦ Residence Inn ᑐᔪᕐᒥᕕᒻᒦᑦᑐᑦ ᐅᓪᓗᒥ ᐅᑎᕆᐊᖃᖅᑲᐅᔪᑦ ᓄᓇᕗᒻᒧᑦ 
ᑭᖑᕙᕆᐊᖅᑕᐅᔪᑦ ᓈᑦᓰᖑᔭᒧᖔᖅ. ᐅᖃᐅᔾᔭᐅᓯᒪᔪᖓ ᑭᖑᕙᕆᐊᖅᑕᐅᓂᖏᑦ ᐅᑎᕐᕕᑦᓴᖏᑕ 
ᑕᑕᒍᑕᐅᔾᔮᙱᑦᑐᑦ ᐅᑕᖅᑭᓕᕈᑕᐅᔾᔮᒐᓂᓗ ᑐᔪᕐᒥᕕᒻᒨᕆᐊᓕᓐᓄᑦ ᓈᑦᓰᖑᔭᒥᓗ ᖃᖓᑕᔫᒥᒃ 
ᐃᓚᔭᐅᔪᖃᓛᖅᑐᖅ ᐃᓂᖃᑦᓯᐊᖁᓪᓗᒋᑦ ᐅᑎᕆᐊᓖᑦ ᐅᓪᓗᒥ ᑭᖑᕙᕆᐊᖅᑕᐅᔪᑦ. 
 
ᑳᓐᑐᕋᑎᒍᑦ ᐃᖅᑲᓇᐃᔭᖅᑏᑦ ᐃᓄᑑᑲᐃᓐᓇᕐᕕᐅᒋᐊᓕᓐᓂ ᑐᔪᕐᒥᕕᓐᓂ, ᐃᓚᒋᔭᐅᓪᓗᑎᒃ ᐅᐊᑦᓰᑦ, 
ᐊᑐᖃᑦᑕᕆᐊᓖᑦ ᒪᑐᐊᕐᓂᒃ ᐃᖅᑲᓇᐃᔭᕐᓂᕐᒥᓂ, ᒪᓕᑦᑕᐅᒋᐊᓕᒃ ᐊᐃᑦᑐᕐᓗᐃᓕᖁᓇᒋᑦ 
ᓄᕙᔾᔪᐊᕐᓇᖅ 19-ᒥᒃ ᐊᓯᖏᓐᓄᑦ ᐃᖅᑲᓇᐃᔭᖅᓄᑦ ᑐᔪᕐᒥᕕᒻᒦᑦᑐᓄᓪᓗ. ᖃᐅᔨᓴᓚᐅᖅᑎᓪᓗᒋᑦ 
ᐅᐊᑦᓯᔨ ᓇᓗᓇᐃᖅᑕᐅᓯᒪᔪᖅ ᓄᕙᔾᔪᐊᕐᓇᖅᑐᖃᕐᓂᖓᓂᒃ ᐊᑐᑦᓯᐊᖏᓐᓇᖅᑐᒥᓂᖅ ᒪᑐᐊᕐᒥᓂᒃ 
ᐃᖅᑲᓇᐃᔭᕐᓂᓕᒫᒥᓂ. 
 
ᖃᐅᔨᒪᔪᖓ ᐃᓚᖏᑦ ᓄᓇᕗᒻᒥᐅᑦ ᐊᐱᖅᑯᑎᑦᓴᖃᕐᖓᑕ ᐃᓱᒫᓘᑎᖃᖅᑐᑎᓪᓗ ᐃᓕᓐᓂᐊᕐᕖᑦ 
ᒪᑐᐃᖅᑕᐅᓛᕐᓂᖏᓐᓂᒃ. ᐱᒻᒪᕆᐅᕗᖅ ᖃᐅᔨᒪᔭᐅᒋᐊᖃᕐᓂᖓ ᒪᓕᑦᑐᒋᑦ ᓄᑖᖑᓂᖅᐹᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᑭᓯᒋᐊᕈᑎᑦ ᐃᓕᓐᓂᐊᕐᕕᓕᒫᑦ ᒪᑐᐃᕆᐊᓖᑦ ᓯᕗᓪᓕᖅᐹᖓᓂ 
ᐊᑐᐊᒐᕐᓂ ᒪᓕᑦᑕᐅᒋᐊᓕᓐᓂᒃ, ᑐᑭᓕᒃ ᓇᓗᓇᐃᖅᑕᐅᓯᒪᔪᖃᙱᓐᓂᖓᓂ 
ᐊᐃᑦᑐᕐᓘᑕᐅᓯᒪᓂᖓᓂᒃ ᓄᕙᔾᔪᐊᕐᓇᖅ 19 ᓄᓇᕗᒻᒥ. 
 
ᐃᖅᑲᐃᑎᑦᓯᒍᒪᔪᖓ ᓄᓇᕗᒻᒥᐅᓂᒃ ᒫᓐᓇᐅᔪᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒪᓕᑦᑕᐅᒋᐊᓖᑦ 
ᓲᕐᓗ ᐃᓅᖃᑎᒌᑦ ᖃᓂᒌᓗᐊᑦᑕᐃᓕᒋᐊᖃᕐᓂᖏᑦ ᖁᔭᓈᖅᑕᐅᓯᒪᖁᓇᒋᑦ ᐊᐱᕆᓪᓗᒋᓪᓗ 
ᑐᑭᓯᐅᒪᒐᓱᐊᑦᓯᐊᖁᓪᓗᒋᑦ ᐸᓯᑦᓯᒪᑦᑕᐃᓕᒐᓱᐊᕐᓗᑎᓪᓗ. ᑭᓇᑐᐃᓐᓇᖅ ᓄᕙᔾᔪᐊᕐᓇᖅᑖᕈᒪᙱᒻᒪᑦ 
ᑭᓇᑐᐃᓐᓇᕐᓗ ᐊᐃᑦᑐᕐᓗᐃᒍᒪᒐᔭᙱᒻᒪᑦ. 
 
ᖁᔭᓐᓇᒦᒃ. 

